
〈攝事分中契經事處擇攝第二之二〉

第二項  別嗢拕南第一列釋安立等八門
第八目  業

（大正藏：冊30，807b20～809a26；披尋記：冊4，頁2663～2669）
貳、業種類
復次，嗢拕南曰：五二與十三
，四業為最後。 

一、標列
有二種業：一者、重業，二者、輕業。
復有二業：一者、增進業，二者、不增進業。
復有二業：一者、故思所造業，二者、非故思所造業。
復有二業：一者、定所受業，二者、不定所受業。
復有二業：一者、異熟已熟業，二者、異熟未熟業。 

有三種業：謂善業、不善業、無記業。
復有三業：謂順樂受業、順苦受業、順不苦不樂受業。（807c）
復有三業：謂順現法受業、順生受業、順後受業。
復有三業：謂學業、無學業、非學非無學業。
復有三業：謂見所斷業、修所斷業、無斷業。
復有三業：謂三曲業，即身曲等。
復有三業：謂三穢業，即身穢等。
復有三業：謂三濁業，即身濁等。
復有三業：謂三淨業，即身淨等。
復有三業：謂三默然業，即身默然等。 

有四種業：一、黑黑異熟業，二、白白異熟業，三、黑白黑白異熟業。四、不黑不白無異熟業能盡諸業。
二、隨釋
（一）五種二業
１、重業輕業
（１）舉重因緣
當知此中，由三因緣令業成重：一、由意樂故，二、由加行故，三、由田故。
Ａ、由意樂
由意樂者，謂由猛利纏等所作
，於同法者見已歡喜，於彼隨法多隨尋思，多隨伺察，如是名為由意樂故令業成重。
Ｂ、由加行

由加行者，謂於彼業無間所作，殷重所作，長時積集；又於其中勸他令作；又即於彼稱揚讚歎：如是名為由加行故令業成重。
Ｃ、由田故
由田故者，謂諸有情於己有恩，若住正行及正行果，於彼發起善作、惡作，當知此業說名為重。
（２）例輕相違
與彼相違，說名為輕。
２、增進業、不增進業
（１）舉不增進
若業非是明了所作；或夢中作；或由無覆無記所作；或不善作，尋復追悔對治攝受
；又於一切清淨相續所有諸業，如是皆名不增進業。
（２）翻例增進
當知異此，名增進業。
３、故思造業、非故思造業
（１）舉故思造
此中，故思所造業者，謂先思量已，隨尋思已，隨伺察已而有所作。
復或錯亂，或不錯亂。

Ａ、舉其錯亂
◎其錯亂者，謂於餘處思欲殺害，或欲劫盜，或欲別離，或欲妄語及欺誑等，如是思已，即以此想別處成辦。
◎當知此中，由意樂故說名為重，不由事故說名為重
。
Ｂ、例不錯亂
不（808a）錯亂者，當知其相與此相違。
（２）例非故思
若異此業，是即名為非故思造。
４、定受業、不定受業
定受業者，謂故思所起
重業。不定受業者，謂故思所造輕業。
５、異熟已熟業、異熟未熟業
（１）標體性
異熟已熟業者，謂已與果業。異熟未熟業者，與此相違。
（２）辨為障
若欲證得阿羅漢時，先所造作決定受業，由異熟果現在前故，能為障礙，不由隨逐身相續故。所以者何？
Ａ、能為障礙
但由彼業生不平等所依身故，能為障礙，令不能得阿羅漢果。
Ｂ、不能為障
若無生受而有後受，於所證得阿羅漢果，不能為障。然彼非不是定受業，何以故？由即依彼煩惱助伴，及即依彼諸行相續，施設此業為定受故。 
（二）十種三業  《披尋記》p.2665
１、善、不善、無記業
（１）善業
復次，由二因緣，建立善業：一、取愛果故，二、於所緣境，如實遍知及彼果故。

（２）不善業
由二因緣，立不善業：一、取非愛果故，二、於所緣境邪執著故。
（３）無記業
於善、不善二種行相不可記故，立無記業。
２、順樂受等業
（１）順樂受業
順樂受業者，謂初、二、三靜慮地繫，及欲界繫所有善業。
（２）順苦受業
順苦受業者，謂能招感惡趣生業。
◎生於餓鬼乃傍生中，先業為因，感得樂受，當知此業亦得名為順樂受業。
（３）順不苦不樂受業
順不苦不樂受業者，謂第四靜慮，及上地等諸所有業。
◎唯除那落迦，於所餘處，當知皆得苦樂雜受，即由彼業增上力故，令此依身苦樂雜住，不相妨礙。
３、順現受等業
（１）順現法受業
順現法受業者，謂由如是相狀意樂所作諸業；

若由如是相狀加行，謂事加行，或身加行，或語加行所作諸業；

若由如是相狀良田
所作諸業，於現法中異熟成熟，如是名為順現法受業。
（２）順生受業
若所作業，於現法中異熟未熟，於次生中（808b）當生異熟，如是名為順生受業。
（３）順後受業
若所作業，現法次生異熟未熟，從此已後異熟方熟，當知是名順後受業。
４、有學等業
（１）有學業
有學業者
，謂聖弟子，於時時間，依增上戒、依增上心、依增上慧修學無漏，及此後得善有漏業，名有學業。
（２）無學業
無學業者
，謂於一切阿羅漢等身相續中，隨應諸業。
（３）非學非無學業
此餘諸業，是名非學非無學業。
５、見所斷等業
（１）見所斷
若見所斷煩惱相應，若此所發思等諸業
，一切能往諸惡趣業，此等皆名見所斷業。
（２）修所斷
若修所斷煩惱相應，及此所發思等諸業，如是皆名修所斷業。
（３）無斷
無斷業者，所謂一切有學、無學出世間業。
當知此中，由三種相，故思所造諸不善業，即於現法作增長已，還復除斷。
何等為三？一、現法斷故，二、生斷故，三、後斷故。
Ａ、現法斷
◎現法斷者，謂如有一於現法中，故思造業作增長已，尋復厭離，於其所作受厭離故。此是異生未得離欲。
◎住此命終，而未能令於次生位不造彼業，不受異熟，亦未能令於其後位無有是事，於現法中亦未一向能令不造。
Ｂ、生斷
◎生斷故者，謂復有一受厭離已，雖
是異生而於欲界已得離欲。
◎住此命終，彼於現法更不造作，尚於次生不受異熟，況復生已當有所作！然未解脫後位作業，及受異熟。
Ｃ、後斷
後斷故者，謂復有一，雖是有學，而於欲界未得離欲，受厭離已，獲得最初或復第二沙門果證。
（Ａ）由發正願
彼作是念：凡我所有，由多麁重，由多熱惱，唯應棄捨可厭賤身；所作惡業，願於現法一切皆受；或我所有現法受業，若苦、若樂，皆願（808c）與彼俱時而受，勿復令我當於生位、或於後位受彼異熟。
（Ｂ）由修無量
如是正心發誓願已，為斷彼故，復修無量，以奢摩他品定所攝正起加行，為令能起彼業因緣究竟盡故，及為進趣離欲愛故。

ａ、為盡惡業因緣
◎當知此中，或瞋意樂、或害意樂、或嫉妬性、或可愛事深生染著
，由此為因，於諸有情發起邪行，謂身、語、意所發惡業，種種惡事。
◎若有為欲對治如是能起四種惡業因緣，修四無量勝三摩地，彼乃至於少男、少女，無處無容暫更發起作惡業思，是故彼修如是加行，能盡所有惡業因緣。
◎當知如是正修加行，由二因緣，於其所作及所增長一切惡業，皆能摧伏，謂由修習無量定故。所以者何？

（ａ）有量無量別
所作惡業，但於有量有情境界，欲不饒益意樂所起；

所修無量，乃於無量有情境界，欲作饒益意樂所起。
（ｂ）所治能治別
又能發起不善業心，下劣界攝，是所對治；
所修無量俱行之心，勝妙界攝，是能對治。
（ｃ）繫屬依轉別
又心是勝，諸所造業皆屬於心，故說世間並是心胤
，繫屬心故，依心轉故。
ｂ、為盡趣離欲愛
如是行者先發正願為所依止，後善修習無量心定，當於進趣離欲愛時，便能獲得住不還果。
（Ｃ）結

若但於此暫生喜足，於現法中不求上進，彼現法中尚不造業，況於生位或於後位！又定不能當受生位、後位異熟。
６、三曲業

又正法外墮邪見者，行邪道者，所有一切善、不善業，邪見所起，邪見增上力所生故，皆名曲業。
７、三穢業

猛利貪、瞋所起諸業、皆名穢業。
８、三濁業

猛利癡者，上品鈍根忘失念者，極闇鈍者癡所起業，皆是（809a）濁業。
９、三淨業
一切能往善趣妙行，皆名淨業
。
１０、三默然業
一切能往涅槃妙行，名默然業
。
（三）一種四業  《披尋記》p.2667
１、出體性
（１）黑黑異熟業
復次，能感各別處所那落迦惡業，名「黑黑異熟業」。
（２）白白異熟業
能感各別處所天趣善業，名「白白異熟業」。
（３）黑白黑白異熟業
能感餘處所有諸業，名「黑白黑白異熟業」。
於是處所，有二業果現前可得，是故總說以為一業。
（４）不黑不白無異熟業能盡諸業
若出世間諸無漏業，皆名「不黑不白無異熟業能盡諸業」。
◎若已盡業、若當盡業，二種總名能盡諸業，令未生者當不生故，令已生者得離繫故。
◎由約可愛因果異熟，故說不白。
２、隨難釋
（１）出各別處所類
Ａ、天趣類
◎當知各別處所天趣，一向白者，謂過他化自在天處，有欲界中魔王所都眾魔宮殿，及上梵世，乃至非想非非想處所有善業，總說為一。
◎由彼處所，眼所見色乃至意所知法，一向可愛，相續殊勝增上義故，意門引發意成義故。
Ｂ、那落迦趣類
各別處所那落迦有四：一、大那落迦，二、別那落迦，三、寒那落迦，四、邊那落迦。
（２）釋各別處所名
於此處所，各別純受順樂受業諸果異熟、各別純受順苦受業諸果異熟，是故說名各別處所。
３、別料簡
◎又於魔宮、初、二靜慮，純受悅樂；若於第三靜慮已上，純受喜樂。
◎言喜樂者，令心調柔、令心安適，與喜相似，故名為喜，非是喜受；與樂相似，說名為樂，非是樂受。
４、引經言
六觸處門恒所領受者
，當知即彼名六觸處，及各別處所，因果相屬道理義故。 

第二節  契經事中處擇攝

第三項　別嗢拕南第二列釋智等十門

（大正藏：冊30，809a27～811b26；披尋記：冊4，頁2669～2678）
復次，嗢拕南曰：
無智、智與定，殊勝、障、學等，著、無我、聖道，二海不同分。（809b）
第一目  無智

壹、標失德 《披尋記》p.2669
若諸邪見，若諸我見，若即無明，依前所說三有情眾
，無智為根，故得生起。
若能斷此無義根本一切眾中能起一切雜染，一法，當知彼能正記所解
。
貳、釋行相
此中第一所起雜染，損減實事。
第二雜染，增益虛事。
第三雜染，於其如實顯了方便能作愚癡。於彼二因有愚癡故，或起增益、或起損減。 
第二目  智

壹、出種類
一、標列
復次，有二種如實智：一者、如理作意所發，二者、三摩地所發
。
二、隨釋
（一）如理作意所發
當知此中，由正聞、思所成作意，聽聞正法增上力故，於五種受分位轉變所起過患如實了知。又即於此分位轉變如理思惟，名不定地如實正智。此為依止，能隨入修。
１、釋過患
云何名為分位轉變所起過患？謂苦樂位諸無常性：苦分位中有自性苦性，樂分位中有變壞法性。
２、釋轉變
云何名為分位轉變？謂樂分位與苦分位有別異性。若苦分位與樂分位有別異性，如是當知一切分位展轉別異。
３、釋如實智
於此別異如實觀見，於此分位住無常想，如實觀見別異過患，知所有受皆是苦已，住
於苦想。有如是想，有如是見，能證清淨，是故亦得名如實智。
（二）三摩地所發
依定所發如實智者，謂即依彼行相轉時，輕安所攝，清淨無擾，寂靜而轉，當知此行與前差別。
貳、顯勝能
又無常性，是一切行共相；苦性是一切有漏法共相。
二如實智為依止故，當知如實能正顯了彼法二相。
第三目  定

壹、標內外別
復次，住內法者，未得定心，尚與外道定心差別，由智勝故，何況定心
！

貳、釋其所以
一、外道攝
（一）出彼失
何以故？彼諸外道，雖得定心，乃至極遠，證得非想非非想定，然猶未能於六觸（809c）處，以其五轉如實了知，心正離欲，證得解脫。
（二）顯差別
是故彼與此正法律，猶如地、空相去極遠。
二、內法攝
（一）標由勝解
住內法者，雖未得定，但由信聞無我勝解，便能證得三摩地心，於六觸處能斷、能知，心得離欲及證解脫。是故當知於正法律，彼有失壞，此無失壞。
（二）釋其妙行
唯正勝解相續轉時，於六境界，依止六根，略有五種寂靜妙行。
１、善調
謂深於彼見過患故，名為善調。
２、善覆
於不應役諸境界中而不役故，名為善覆。
３、善守
於所應役諸境界中，或於率爾現前境上善住念故，名為善守。
４、善護
一切煩惱皆能斷故，名為善護。
５、善修
已善修習圓滿道故，名為善修。
第四目  殊勝

壹、顯勝安立
復次，於二處所，如來證得勝安立智，能正顯說超諸苦樂，非不證得勝安立智。
一、斥邪解
於中若有作如是解：「此大沙門喬答摩種，無知無解，於諸世間一向安樂，為令弟子謂此安樂間雜眾苦，深怖畏故，為超苦樂間雜依附諸世間故，為欲超過諸苦樂故，宣說法要。」當知此解，是為邪想、是邪分別、是大邪見。

二、顯正說
然其如來善知世間，或一向樂，或一向苦，或雜苦樂，然彼一切皆是無常，是故為令諸弟子眾超過一切無常世間，超過苦樂，說正法要。
貳、廣應正知
一、舉境事
由三種相，應正了知諸可意事。

（一）所追求
謂未來世諸可愛事，名所追求。
（二）所尋思
若過去世諸可愛事，名所尋思。
（三）所受用
若現在世可愛外境，名所受用。
（四）所耽著
若現在世可愛內受，名所耽著。
二、釋行相
當知此中墮
於三世，有四行相：
（一）於三世
一於未來，一
於過去，二
於現在。
（二）四行相
於此行相，能隨悟入：是悅意相、意所樂相、可愛色相、平安色相（810a）。
如其所應，當知即是可欣、可樂、可愛、可意四種行相。 
第五目  障

壹、四行相  《披尋記》p.2672
復次，勤修定者，略由二門、二時、二地所有諸欲，於所引發三種等持能為障礙。
為欲斷除如是障礙，正勤修習五種對治。
貳、隨別釋
一、障礙攝
（一）辨能障
１、由二門
當知此中先所受用過去諸欲，於遠離處，由尋思門令心飄蕩。
復有現在居家所有利養恭敬俱行諸欲，由尋思門令心散亂。
２、於二時
此中利養恭敬俱行所有諸欲，於其行時，令心飄蕩；先所受用居家諸欲，於其住時，令心散亂。
３、於二地
即此諸欲，於異生地能為障礙，於有學地亦為障礙。
（二）顯所障
１、三等持
又於異生所修無量俱行等持能為障礙，亦於有學能善通達一切智事廣大等持能為障礙，亦於無學極善修習究竟等持能為障礙。
２、釋三喜俱
當知如是諸所生起一切等持，皆與喜俱。
此中，第一、諸有情利益安樂意樂門中與喜俱行。
第二、領受有學解脫喜故與喜俱行。
第三、領受無學解脫喜故與喜俱行。
３、辨六所緣
彼由眼等所識色等，所緣別故，復有六種。
４、釋名圓滿
又此等持，具諸相故，名為圓滿。
５、顯其究竟
又此等持究竟邊際，謂能往趣世間離欲，或能往趣出世離欲，過此更無能趣清淨等持可得，是故說此無有缺減。
二、對治攝
（一）五法  《披尋記》p.2672
１、正念、正知
若欲速證沙門果者，於身命等無所顧戀，恒常無間、殷重加行，熾然精進，於諸欲中了知自相，堅守正念；了知過患無希望等，正知現前。
２、無放逸
正念、正知為所依故，方便勤修四無放逸
：謂於晝分，若行、若坐，於諸障法淨修其心，乃至廣說。
３、修習止、觀
（１）辨別修
Ａ、奢摩他分
如是發起勇猛精進，於（810b）其所證無所怯劣，由九種相安住其心。一向修習奢摩他定，身得輕安，無愛味等，故無染污
，不為惛沈及以睡眠二隨煩惱之所擾亂。
Ｂ、毗鉢舍那分
一向念住為所依止，精勤修習毘鉢舍那，堅守正念，遠離掉舉隨煩惱故，無有愚癡。
（２）明雙運
已入止觀雙運轉道，其心正定，即此二分一境隨行。
（二）顯能治
為斷彼障，修習如是五種對治為依止故，能於彼障遍知、永斷。於三等持，依六境事所有差別喜俱行定，圓滿能引。
参、出解因
由二因緣，諸佛世尊為諸弟子宣說自己能引導法：

一、於黑品所有過失，令生解故。二、於白品所有功德，令生解故。

第六目  學等

壹、略標列
復次，於此正法毘奈耶中，略有二種補特伽羅：一、已得意，二、未得意。
貳、別釋相
一、補特伽羅相
（一）已得意
已得意者，復有二種：
一、已見諦，已得有學心解脫意。二、阿羅漢，已得無學心解脫意。
（二）未得意
未得意者，謂於三學創修事業有學異生。彼全
未得一切二
種心解脫意，是故希求異生體後有餘依滅，及自體後無餘依滅涅槃界時，於三學中多修學住。
二、修不放逸相
（一）無學
１、明有退
若諸無學，雖已證得心解脫意，而或失念行縱逸時，便有退失現法樂住。
２、辨應修
（１）非為證得解脫
彼雖於此現法樂住或退、不退，然無堪能退失解脫。若有修行不放逸者，一切皆為證得解脫，然已證得解脫無退，修不放逸復何所用！

（２）為證現法樂住
若為證得現法樂住，勤作功用，如造工業，非不放逸。
（二）有學
若諸有學，先已證得心解脫意，彼亦決定趣三菩提，於所修道，不由他緣，自然能修無放逸行，於現法中猶未畢竟息放逸故。
（三）異生
１、標應修
若有一切未得意者，彼應決（810c）定修不放逸。
２、辨應作
又由三相，辦所應作：

一、由諸根所集成故，資糧圓滿。
二、由習近隨順如法諸臥具故，心得安住。
三、由依止親近善士，聞他法音，如理作意眾因緣故，乃至獲得二心解脫。
３、三顯應知
又即於此，應不放逸所作轉時，由二種相，應知於彼六處寂滅，有增上慢、無增上慢。
（１）舉有慢
Ａ、除邪分別
（Ａ）標因
謂於未滅起邪分別，妄執為滅，由所緣故，及於未得起邪分別，妄執為得。
（Ｂ）顯過
彼雖如是起邪分別，謂滅解脫，而未能令身壞已後壽命永盡，六處永滅，亦不能離諸境界想。
Ｂ、釋由領受
又彼由於六處寂滅，若緣、若證邪領受故，有如是事。
此二種相，應知說名有增上慢。
（２）例無慢
與此根
違，當知說名無增上慢。

第七目  著

壹、舉黑品  《披尋記》p.2675
一、總標
復次，住內法者，於二種著，應當了知二種過患。
二、別釋
（一）二種著
謂諸異生，於二緣識及能依受，不能了知無我性故，未離欲者，於利養恭敬增上業緣所起諸受，有第一著。
已離欲者，於離諸欲緣所起諸受，有第二著。
（二）二種過患
１、第一過患
（１）正顯內法未二兼說外道
此著為因，當來生起，說名為生。
（２）兼說外道
又諸外道，由取著故，生諸繫縛；繫縛生故，能生一切惡、不善法。
當知是名第一過患。
２、第二過患
◎又由此著增上力故，當於正法毘奈耶沒，及當來世生等眾苦差別而生；
◎於現法中，此增上力為因緣故，不般涅槃。

當知是名第二過患。
貳、例白品
與此相違，應知即是白品差別。

第八目  無我

壹、標能究竟
復次，由四因緣，於法無我能到究竟。
貳、列四因緣
謂一切法皆無我者，除識自性，識諸因緣，識諸助伴，其餘所有不可得故。
又識自性是（811a）無常故；又此因緣是無常故；又此助伴是無常故。

第九目  聖道

壹、總標
復次，由八聖支道法故，及此果故，顯發正法及毘奈耶。
貳、別釋
一、道支
（一）標最勝
由五種相，當知八聖支道法最勝、無罪。
（二）釋五相
１、現見
謂於現法煩惱有、無善分別故，名為現見。
２、無熾然
能令煩惱得離繫故，名無熾然。
３、應時
若行、若住、若坐、若臥，一切時中皆可修習，易修習故，名為應時。

４、引導
導
涅槃故，名為引導。
５、唯此見
不共一切諸外道故，名唯此見。
二、道果
（一）標名內證
遠離信他欣樂行相，周遍尋思，隨聞所起見、審察、忍，唯自證故，名內所證。
（二）指釋五相
此道果法，亦有五相
，當知已如〈攝異門分〉分別其相。

第十目  二海不同分

壹、標列二海
復次，海有二種：一者、水海，二、生死海。
貳、出不同分
由三種相，當知水海與生死海而不同分。
何等為三？

一者、自性不同分故，二者、淪沒不同分故，三者、超渡不同分故。
一、自性不同分
此中自性不同分者，謂水大海，用色一分為自性故，有邊有量；生死大海用一切行為自性故，無邊無量。
二、淪沒不同分
此中淪沒不同分者，謂若所有淪沒，若由此淪沒，若如是淪沒，皆不同分。
（一）所有淪沒
謂水大海，或傍生趣、或有人趣於中淪沒；生死大海，諸天世間亦常淪沒。
（二）由此淪沒
１、水大海
（１）總標簡
又水大海，唯由身故於中淪沒，不由語故、不由意故、不由貪故、不由瞋故、不由癡故，不由生等眾苦法故於中淪沒。
（２）釋宣說
此中宣說諸業、煩惱、彼果三分，如其次第，應知彼相。

２、生死大海
生死大海，亦由身故，乃至亦由生等苦故於中淪沒。
（三）如是淪沒
１、生死大海
（１）由諸尋思
諸出家者，由妄尋思、由妄觀察，由自所起諸邪分別，發起種種不正尋思，令心擾亂（811b），於生死海恒常淪沒。
（２）由煩惱繫
又餘外道，諸煩惱繫所纏繫故，於生死海恒常淪沒。
（３）由無厭離
諸在家者，恒常無間眾苦逼切，煩惱燒然而不能厭，故名淪沒。
（４）由諸雜染
其餘依止諸業、煩惱，於諸生處往還無絕，故名淪沒。
２、水大海
其水大海，唯
墮其中，暫時衰損；或傍生趣，由業、煩惱一分勢力而生其中，暫時淪沒而非究竟。
總結
當知是名沒不同分。
三、超渡不同分
（一）水大海
此中超渡不同分者，謂水大海，未離欲貪，諸異生類，尚
能越渡，何況其餘！

（二）生死大海
１、明建立
生死大海，三分建立；未離欲者，由五可愛境差別故；
已離欲者，由意所識可愛諸法境差別故；諸有學者，由內六處有差別故。
２、辨渡
（１）未離欲異生
其未離欲諸異生類，於五可愛境界大海未能超渡。
（２）已離欲異生
其已離欲諸異生類，於內各別六處大海未能超渡
。由彼於此未超渡故，於前二種境界大海
，亦未超渡。
（３）諸有學者
Ａ、出因緣
（Ａ）由遍知
其有學者，普於六處遍知為苦，即於所緣修習正道，彼由安住如是住故，於未離欲，已離欲地二種境界，所有心意所緣境相明了現前。
（Ｂ）由觀察
又由猛利觀察作意，於先所見等隨憶念，由此因緣，於彼速疾以慧通達，亦能除遣。
Ｂ、明超渡
（Ａ）於三分大海
又彼於其六處大海速能超渡，能超渡故，於前二種境界大海畢竟超渡。
（Ｂ）於四種煩惱
及能超渡能發棄捨所學煩惱
，能發尋思亂心煩惱，能發耽著世間利養恭敬煩惱，能發一切惡行煩惱。
第四項　別嗢拕南第三列釋同等十門
（大正藏：冊30，811b27～814a15；披尋記：冊4，頁2678～2687）
嗢拕南曰：道、師不同分，王國、二世間，有為、遮身行，堅執、三空性。（811c）
第一目  道不同分

壹、標列  《披尋記》p.2678
略有二種道不同分：一、自性不同分，二、行相不同分。
貳、隨釋
一、自性不同分
若趣苦集行，若趣苦滅行，是名自性不同分。
當知初一能趣雜染，第二能趣清淨，是名此中不同分義。
二、行相不同分
（一）總標差別
即此趣滅行，或有有為共相行轉，或有有為、無為共相行轉
，是名行相不同分。
（二）料簡相望
１、名不同分
當知此中，若諸有為共相行相，彼望道果，名不同分。
２、亦名同分
若有為、無為共相行相，彼望道果亦名同分，何以故？道果涅槃常無我故。 
第二目  師不同分

壹、總標
復次，於正法內，略有五種師假立句
，諸外道師所製論中都不可得。
貳、別釋
一、初三句
謂趣諸取行、趣諸取盡行，若一切法遍知，永斷，作苦邊際。
二、第四句
（一）總標
若於五相受建立處，一一相中，不依四相薩迦耶見
，用彼為依，能害四種行相憍慢。若慢為因，有三過患；離慢為因，有三勝利。
（二）別釋
１、舉三過患
（１）第一過患
當知此中懷憍慢者，於涅槃界其心退還，由怖畏故，是名第一過患。
（２）第二過患
於諸惡行恒現行中，及於可愛諸雜染事，其心趣入，是名第二過患。
（３）第三過患
Ａ舉生等病
（Ａ）舉由怖畏
於涅槃界深生怖畏增上力故，便能生起當來生等生死重病。
（Ｂ）例由趣入
如由怖畏增上力故，如是亦由於諸惡行，及於可愛諸雜染事，其心趣入增上力故，堪能生起當來生等生死重病。
Ｂ、例癰、毒箭二結
如生等病，眼等處癰，貪等毒箭，當知亦爾，是名第三過患。
２、翻三勝利
與此相違，當知即是離慢為因三種勝利。
三、第五句
若隨緣起增上力故，於現法中後有種子，或增、或減，由此為因，當來後有或生、不生，以能攝受種子煩惱，或有集起、或滅沒故。
参、總結
一切世間及出世間所有法教如實建立，唯於內法有（812a）此大師，為諸弟子正所宣說師假立句，真實可得，非諸外道。
第三目  王國

復次，於欲界中諸器世間，當知譬如王所王國。有情世間，譬如臣民。彼惡天魔，譬如君主。

第四目  二世間

壹、標列
復次，有二世間：一、有情世間。二、器世間。
貳、料簡
其器世間，為火災等之所壞滅。

有情世間，剎那剎那各各內身任運壞滅。

第五目  有為

壹、標列
復次，空有二種：一者、有為，二者、無為。
貳、別辨
此中有為，空無常、恒、久久安住，不變易法，及我、我所
。
若諸無為，唯空無有我及我所。
参、隨廣
一、標道理
又此空性，離諸因緣，法性所攝，法爾道理為所依趣
。
二、釋遍攝
此或如是，或異、或非，遍一切處，無不同歸法爾道理。

第六目  遮身行

壹、標
復次，如來不遮能得一切世間邊際，唯遮身行隨往能得世間邊際。
貳、釋
一、標應知
此中當依勝義道理，應知世間，若得世間邊際方便，及世邊際。
二、釋差別
（一）說名世間
謂於方
處，有世間想，假名施設增上力故。即由世間若智、若想增上力故，說有世間；若想若智增上力故，於諸世間廣起言說。
（二）名得世間邊際方便
由或見、聞、或覺、或知增上力故，於六觸處，由其五轉起如實智，名得世間邊際方便。
（三）名得世間邊際
１、名能到世間邊際
未來諸行因永盡故，名為能到世間邊際。
２、名世間解
於世因果如實知故，名世間解。
３、名善運轉世間邊際
能正任持最後身故，名善運轉世間邊際。
４、名超世間愛者
於現法中，一切境界愛永盡故，具恒住故
，說名能超世間愛者。
由如是等所說行相，當知名得世間邊際。 

第七目  堅執

壹、標非  《披尋記》p.2681
復次，非善說法毘奈耶中諸出家者，隨有一（812b）惡不善尋思，未生、生時，一向能為梵行障礙。如彼生已，堅執不捨。
貳、釋義
一、於未生生時
此中不行最為殊勝。

二、於生已相續
設有行者，不應堅執，於相續中，不應為作居住依止。
何以故？剎那雜染不能傾動所修梵行，要當相續能傾動故。

第八目  三空性中第一（二種空性）

壹、空住空性  《披尋記》p.2681
一、略標列
復次，當知略有二種空住：一者、尊勝空住，二者、引彼空住。
二、隨別釋
（一）尊勝空住
諸阿羅漢觀無我住，如是名為尊勝空住。
由阿羅漢法爾尊勝，觀無我住，於諸住中最為尊勝。
如是或尊勝所住，或即住尊勝，由此因緣，是故說名尊勝空住。
（二）引彼空住
１、明漸次
引彼空住者，謂如有一，若行、若住，如實了知煩惱有無。知有煩惱，便修斷行。知無煩惱，便生歡喜，生歡喜故，乃至令心證三摩地；由心證得三摩地故，如實觀察諸法無我，晝夜隨學，曾無懈廢，如是名為引彼空住。
２、出空性
當知此中，於內煩惱如實了知，有知為有，無知為無，是名空性。
第九目  三空性中第二（邪正二空）

貳、修習空性
復次，正見圓滿，已見諦跡諸聖弟子，皆能如實越彼邪空，亦能如實入正不空，以世間道及出世道修習空性。
一、釋空性
（一）明正觀
１、標義
其義云何？謂於此處彼非有故，正觀為空，若於此處所餘有故，如實知有。
２、舉喻
（１）約時位辨
譬如客舍，於一時間無諸人物，說名為空。於一時間有諸人物，說名不空。
（２）約分位辨
或即此舍，由無一類說名為空，謂無材木，或無覆苫
，或無門戶，或無關鍵，或隨一
分無所有故。然非此舍即舍體空。如是自體所依止身，亦名受趣，亦名想趣，亦名思趣。
３、合法
（１）約三趣辨
然此自體所依止身，於一時間，由無一類，或受、或想、或復思等，一切煩惱、隨煩惱等（812c），說名為空。
於一時間，由有一類說名不空。
（２）約六處辨
或即自體所依止身，於一時間，由無一類，或眼、或耳、或鼻、或舌、或身一分、或意一分，說名為空。
然非自體所依止身即自身體一切皆空。
（二）辨趣入
１、顛倒趣入
當知此中總略義者，若觀諸法所有自性畢竟皆空，是名於空顛倒趣入，亦名違越佛所善說法毘奈耶。
２、如實趣入
若觀諸法，由自相故一類是有，一類非有，此有、非有畢竟遠離
。
又觀有性，於一時間一分遠離，於一時間一分不離，如是名為於彼空性，無有顛倒如實趣入。
二、釋修習
（一）依世間道
１、為住遠離
（１）標思惟
以世間道修空性者，謂聖弟子住遠離處，先於城邑
、聚落、人想，作意思惟，次復思惟阿練若想。
（２）辨空性
彼即觀察，於自身中此想為空，謂人、邑等想。
◎此想不空，謂阿練若想。
◎又餘不空，謂阿練若想為緣，阿練若想相應諸受、思等。
◎或即此想，由一類故觀之為空，謂無麁重、不寂靜住及熾然
等。
由一類故觀為不空，謂有微細、極寂靜住、離熾然等。
２、為趣離欲
（１）明漸次
◎又即於彼能取山林，卉木、禽獸等阿練若差別相想，無復思惟，但思惟地，無別相想。◎又即於彼能取險惡，高下、不平、多諸刺
棘、瓦礫等地差別相想，無復思惟，但思
惟地平坦、細滑，猶如掌中，無別相想。
◎從此次第，除色想等
，漸次思惟空處、識處、無所有處差別相想，後於非想非非想處所有相想，作意思惟。
（２）辨空性
於一切處，如前所說，歷觀空性：「觀諸下地有麁想等，觀諸上地有靜想等」。
結
如是名為諸聖弟子，以世間道修習空性。當知為趣，乃至上極無所有處，漸次離（813a）欲。
（二）依出世道
１、總諦行
自斯已後，修聖道行，漸次除去無常行等，能趣非想非非想處畢竟離欲。
（１）空
彼於爾時，自觀身中空無諸想，謂一切漏一向寂靜，永離熾然。
（２）不空
又觀身中有法不空，謂此依止為緣，六處展轉互相任持；乃至壽住為緣，諸清淨法無有壞滅。
２、料簡空住
當知世尊於昔修習菩薩行位，多修空住，故能速證阿耨多羅三藐三菩提，非如思惟無常、苦住。
是故今者證得上妙菩提住已，由昔串習隨轉力故，多依空住。

第十目  三空性中第三（證修二空）

參、證修空性  《披尋記》p.2683
一、標列二種
復次，有二種空：一者、應所證空，二者、應所修空。
二、釋其障因
（一）別辨相
１、於自所應行而不能行
（１）出不能行
Ａ、標依雜住
若諸苾芻樂依雜住，於此二種不能成辦，應所證空不能證故，應所修空不能修故。
Ｂ、廣其退失
因於二種不成辦故，當知退失四種妙樂
：

謂於一切攝受惡事遽務眾苦，皆悉解脫妙出離樂；解脫貪欲、瞋恚等事，初靜慮中妙遠離樂；尋、伺止息妙寂靜樂；二解脫攝，無所造作，無恐怖攝妙等覺樂。
（Ａ）釋二解脫
二解脫者：一、時愛心解脫，二、不動心解脫。
ａ、時愛心解脫
若阿羅漢根性鈍故，於世間定，是其退法，未能解脫所有定障故，名時愛心解脫。
◎以退法故，時時退失，時時現前，故說名時。
◎於現法樂，憙欲證住，故說名愛。
ｂ、不動心解脫
不動心解脫者，謂阿羅漢根性利故，是不退法，一切皆以無漏道力而得解脫，於一切種都無退失。
當知此中，決定義是三昧耶義，餘如前說。
（Ｂ）無所造作及無恐怖
無所造作、無恐怖者，當知無有異類可得，令阿羅漢心於中染，彼變異故生愁歎等。
（２）廣所應行
Ａ、辨種類
（Ａ）應所證空
應所證空，略有二種：一者、外空，二者、內空。（813b）
外空者，謂超過一切五種色想，則五妙欲之所引發，於離欲貪正能作證。
內空者
，謂於內諸行，斷增上慢，正能作證。
（Ｂ）應所修空
應所修空，亦有二種：一、於內外諸境界中修無我見，二、即於彼修無常見。
Ｂ、出依止
此四種空，當知四行為所依止：

外空，以內住心增上緣力，離所生樂滋潤其身為所依止，及我慢遍知。

內空，以內外空，於內外法修無我見為所依止。
無我見，以即於彼修無常見為所依止。
無常見，以聞正法如理作意為所依止。
Ｃ、明修學
（Ａ）出漸次
ａ、異生位
（ａ）思惟外空
又於此中，若諸苾芻為離欲貪，精勤修學，觀察作意增上力故，於欲界繫諸不淨相，勉勵思惟。
彼於外空未作證故，於其正道未善修故，趣染習故，於外空性心不證入。
（ｂ）思惟內空
不愛樂故，便於其中，由我慢門
心不流散，等隨觀察，以寂靜相思惟內空。
彼由我慢未永斷故，於其正道未善修故，亦於此中心不證入。
（ｃ）修無我見
遂於內外一切行中修無我見，於無我見未善修故，亦於其中心不證入。
（ｄ）修無常見
乃於內外一切行中修無常見，令心不動，於諸行中見無常故，一切種動皆無所有，故無常見名不動界。
ｂ、有學位
由於是處心無
不勝解，故以正慧如實通達：1)或緣不淨、2)或緣慈悲、3)或緣息念所有境界、4)或緣諸行無常境界，於三摩地極多修習為因緣故，令心調柔，由是漸次於一切處皆能證入。
ｃ、無學位
由此因緣，於所證空能證圓滿。因於所證得圓滿故，其心解脫一切能順下、上分結。
由此因緣，於所修空能修圓滿。
因於所修得圓滿故，成就無學正見等法。
（Ｂ）略攝位
若（813c）於是時，乃至於空未能證入，當知此時是異生位；若時證入，是有學位；若時修習已得圓滿，是無學位。
２、於聖教出家正所應行亦不能行
（１）出所應行
Ａ、總標
為令此修得圓滿故，勤修正行，令心證入，以善尋思而正尋思，則
於其中能善知量，離諸雜染而起言說。
Ｂ、別釋
（Ａ）善知量
於經行處能正經行，於所坐處能正安坐，於如是等一切處所，皆善知量。如是行時清淨為先，於其住時亦得清淨。
（Ｂ）離雜染
◎其間能以觀察作意，數數觀察現行煩惱，淨修治心；如是能趣一向成就諸白淨法，一切魔怨所不能奪，及彼一切惡不善法。

◎四種雜染：謂後
有因性故，現法身心遍燒惱故，惡趣因性故，生等眾苦因性故。
（Ｃ）起言說
言說有二：一者、隨逐音聲勝解言說，二者、隨逐法隨法行言說。
第一言說，是於正法受持、讀誦、請問、徵覈之所發起。
第二言說，是於所緣令心安住、究竟解脫，施設教授之所發起。
Ｃ、料簡
◎若為是義，如來出世，諸弟子眾隨入聖教，應勤修習如是善法。
◎若於彼法毘奈耶中，無一切種所修梵行，當知亦無修梵行者，以於其中無梵行故，稱梵行者，皆修邪行，師弟展轉互相觸惱，各
自許有尊卑體式。
於正法中，二俱可得。

（２）明不能行
Ａ、隨順隨逐音聲勝解言說
若有棄捨大果、大利，應所證空，應所修空，為極下劣，有大罪過！利養恭敬、愛味所漂，多習邪行，當知彼為大梵行災之所觸惱。
Ｂ、耽著利養恭敬
彼由如是耽嗜、愛著利養恭敬，自逼惱故，於能隨順解脫言教，不欲聽聞；雖為宣說，不能屬耳。
Ｃ、強聞無解不欲修行
或為貪著利養恭敬增上力故而強聽聞，無（814a）心求解，不欲修行，不為究竟善自調伏，乃至不為證般涅槃。
由如是事，憎惡大師，行不平等，以於廣大現前恩德不能報故。
（二）攝略義
１、正顯出家障行因緣
當知此中總略義者，謂善說法毘奈耶中，既出家已，由四因緣，如於自己正所應行而不能行，如於大師聖教出家正所應行亦不能行。
◎謂樂相雜住故，隨順隨逐音聲勝解言說故，耽著利養恭敬故。由此耽著增上緣力，聽聞正法，不修自利利他行故。
２、兼明世尊調伏方便
又佛世尊，不欲自顯能善御眾而攝徒眾，唯深哀愍諸有情故。
由是因緣，於行邪行弟子眾中，能無護惜，分明示語。寧使弟子由此分明麁利益語，現捨正法及毘奈耶，當獲利益，勿令住此廣興邪行。

� 三＝二【知】(大正30，807d，n.2)。 


� 《披尋記》(四) p.2663：「謂由猛利纏等所作者：貪、瞋、痴三猛利現行，名猛利纏。」


� 《瑜伽師地論》卷60(大正30，633b14～17)：「或有暫作，續即還起猛利悔心及厭患心，懇責遠離，正受律儀令彼微薄，未與果報便起世間離欲之道損彼種子，次起出世永斷之道，害彼種子令無有餘。」


� 《瑜伽論記》卷23(大正42，837a16～19)：「學人身中有善、不善業不增進，所思造業中有錯亂，期殺王人錯殺張人，雖非業道殺，是故思作業。不錯亂者，即當所許，與此相違名非故思所造。」


� 《瑜伽師地論》卷59(大正30，630a29～b2)：「事者，一一業道各別決定所依處事，或有情數、或非有情數，隨其所應十惡業道依之而轉。」


� 起＝造【宮】【知】(大正30，808d，n.1)。


� 《披尋記》(四) p.2663：「於所緣境，如實遍知等者：諸所知事及所知義，名所緣境。於此一切能正了知，是名如實遍知。由遍知故，證煩惱斷及功德法，說名彼果。」


� 田＝由【宋】【元】【明】【宮】(大正30，808d，n.4)。 


�《瑜伽論記》卷23(大正42，837c10～14)：「有學業者，至及此後得善有漏業等者，此文唯據有學聖人身中無漏三業及善有漏業名學。此據真實學說，餘處文解脫分通達分善，及以見修無漏之業并名為學，此據相似通說為學。」


�《瑜伽論記》卷23(大正42，837c14～16)：「無學業者，至隨應諸業者，無學身中無漏三業及有漏善三業盡是無學業也。」


� 《大乘阿毘達磨集論》卷4(大正31，679a4～5)：「何等思業？謂福業、非福業、不動業，何等思已業？謂身業、語業、意業。」；《披尋記》(四) p.2666。


� 雖＝離【宋】【元】【明】【宮】(大正30，808d，n.5)。


� 《瑜伽論記》卷23(大正42，838a18～20)：「發誓願已，復修四無量以奢摩他品定正起加行者，伏惑得未來禪也，及為進趣離欲愛故。」


� 《瑜伽論記》卷23(大正42，838a20～22)：「知此中或瞋意樂者慈斷，害是悲斷，嫉妬是壽[3]斷，可愛事等是捨斷也。」[3]壽＝喜【甲】。


� 【胤ㄧㄣˋ】：繼承；延續。（《漢語大辭典》卷1，p.666）。


� 《瑜伽論記》卷23（大正42，838a24～28）：「於現法中，尚不造業，以更不於欲界受生。況於生後位中而得造業，又正法外墮邪見者，至皆名曲業者。外道身中所起善惡之業從邪見生，皆名三曲業。」


� 《瑜伽論記》卷23（大正42，838a28～b1）：「猛利貪、瞋所起諸業，皆名穢業者。准決擇文即曲業，


加彼貪、瞋所起之業總名穢業。」


� 《瑜伽論記》卷23（大正42，838b1～b4）：「猛利癡者，牒造濁業之人。上品鈍根忘失念者牒前曲業；極闇鈍者牒前穢業，癡所起業明從愚癡所造之業，皆是濁業者、曲穢二業及癡所造并濁業。」


� 《瑜伽論記》卷23（大正42，838b5～b6）：「一切能往善趣妙行，皆名淨業者。」


� 《瑜伽論記》卷23（大正42，838b7～b10）：「今此文中唯有漏，三業人天善趣受生者名為淨業。又唯是業性不通非業，一切能往涅槃妙行名默然業者；即三滿業也。」


� 《披尋記》(四) p.2668：「六觸處門恒所領受者：眼所生觸，乃至意所生處，是名六觸。如是六觸依根


境生，由說生義，故名為處。」；《顯揚聖教論》卷1(大正31，481b5)：「今六觸處即前世思所造故業。」


� 〔1〕印順導師編《雜阿含經論會編（上）》p.249。


〔2〕《雜阿含經》卷8（202經）(大正2，52a1～52a8)：「時有異比丘往詣佛所，稽首佛足，白佛言：『世尊！云何知，云何見，次第我見斷、無我見生』？佛告彼比丘：『於眼正觀無常，若色、眼識、眼觸、眼觸因緣生受──若苦、若樂、不苦不樂，彼亦正觀無我。如是乃至意觸因緣生受──若苦、若樂、不苦不樂，彼亦正觀無我。比丘！如是知，如是見，次第我見斷、無我見生』。」；《相應部》（35）「六處相應」（164～166經）。


〔3〕《瑜伽論記》卷23(大正42，838c10～14)：「初解無智，言依前所說，三有情眾無智為根者：一、謂邪見起曲業，二、貪瞋穢業，三、癡所起濁業。并以無智為根故得生起，若能斷此無我[7]根本一切眾中能起一切雜染一法者。釋根本義也。」[7]我＝義【甲】。


� 《披尋記》(四) p.2669：「依前所說三有情眾：謂如前所說：業、穢業、濁業，三有情眾應知。」


� 〔1〕印順導師編《雜阿含經論會編（上）》p.249～250。


〔2〕《雜阿含經》卷8（203經）(大正2，52a11～52a19)：「爾時、世尊告諸比丘：「若有比丘能斷一法者，則得正智，能自記說：我生已盡，梵行已立，所作已作，自知不受後有」。諸比丘白佛言：「世尊是法根，法眼，法依，唯願演說！諸比丘聞已，當受奉行」。佛告諸比丘：「諦聽，善思，當為汝說。諸比丘！云何一法斷故，乃至不受後有？所謂無明離欲明生，得正智，能自記說：我生已盡，梵行已立，所作已作，自知不受後有」。」；《相應部》（35）「六處相應」（79、80經）。


� 〔1〕印順導師編《雜阿含經論會編（上）》p.251～252。


〔2〕《雜阿含經》卷8（206經）(大正2，52b21～27)：「爾時、世尊告諸比丘：「當勤方便禪思，內寂其心。所以者何？比丘！方便禪思，內寂其心，如是如實知顯現。於何如實知顯現？於眼如實知顯現，若色、眼識、眼觸、眼觸因緣生受──若苦、若樂、不苦不樂，彼亦如實知顯現。耳、鼻、舌、身、意，亦復如是。此諸法無常，有為，亦如是如實知顯現」。」；《相應部》（35）「六處相應」（160經、100經）。


� 〔1〕印順導師編《雜阿含經論會編（上）》p.252。


〔2〕《雜阿含經》卷8（207經）(大正2，52c1～5)：「爾時、世尊告諸比丘：『當修無量三摩提，精勤繫念。所以者何？修無量三摩提，精勤繫念已，則如實顯現。於何如實顯現？於眼如實顯現，如是廣說，乃至此諸法無常，有為，此如實顯現』。」；《相應部》（35）「六處相應」（159經、99經）。


� 〔住〕－【知】(大正30，809d，n.2)。


� 〔1〕印順導師編《雜阿含經論會編（上）》p.254。


〔2〕《雜阿含經》卷8（209經）(大正2，52c17～53a10)；《相應部》（35）「六處相應」（71～73經）。


� 〔1〕印順導師編《雜阿含經論會編（上）》p.253。


〔2〕《雜阿含經》卷8（208經）(大正2，52c9～12)：「爾時、世尊告諸比丘：『過去、未來眼無常，況現在眼！多聞聖弟子如是觀者，不顧過去眼，不欣未來眼，於現在眼厭，不樂，離欲，向滅。耳、鼻、舌、身、意，亦復如是』。」；《相應部》（35）「六處相應」（7經）。


《雜阿含經》卷8（208經）(大正2，52c14)：「如無常，苦、空、無我，亦如是說。」；《相應部》（35）「六處相應」（8、9經）。


《雜阿含經》卷8（208經）(大正2，52c15～16)：「如內入處四經，如是外入處色、聲、香、味、觸、法四經，內外入處四經，亦如是說。」《相應部》（35）「六處相應」（10～12經）。


� 〔1〕印順導師編《雜阿含經論會編（上）》p.255～256。


〔2〕《雜阿含經》卷8（210經）(大正2，53a11～25)；《相應部》（35）「六處相應」（135經）。


� 《披尋記》(四) p.2671：「由三種相，應正了知諸可意事等者：〈攝異門分〉說：此可愛事，略有三種：一、可希求事，二、可尋思事，三、可耽著事。」；《瑜伽師地論》卷84(大正30，769b24～c5)：「復次可欣、可樂、可愛 可意者，當知此四句略顯可愛事，此可愛事略有三種：一、可希求事，二、可尋思事，三、可耽著事。未來可愛事可希求故，名為可欣。過去可愛事唯可欲故唯可樂故，名為可樂。現在可愛事略有二種：一、境界事，二、領受事，若境界事可愛樂故，名為可愛；若領受事可愛樂故，名為可意。如是所說諸可愛事，或過去、或未來、或現在、或境界、或領受，有差別故，或名可希求事、或名可尋思事、或名可耽著事。」


� 墮＝隨【知】(大正30，809d，n.3)。


� 一＝二【宋】【元】【明】【宮】(大正30，809d，n.4)。


� 二＝三【宋】【元】【明】【宮】(大正30，809d，n.5)。


� 〔1〕印順導師編《雜阿含經論會編（上）》p.257～258。


〔2〕《雜阿含經》卷8（211經）(大正2，53a26～c6)；《相應部》（35）「六處相應」（117經）。


� 《披尋記》(四) p.2673：「方便勤修四無放逸等者：行、住、坐、臥正知而住，是名四無放逸。〈聲聞


地〉說：常勤修習俗著瑜伽，其相應知。」《瑜伽師地論》卷24(大正30，411c8～413c29)。


� 《披尋記》(四) p.2673：「無愛味等故無染污者：愛、見、慢、疑名愛味，等無此隨惑，故無污染。」


� 〔1〕印順導師編《雜阿含經論會編（上）》p.259～260。


〔2〕《雜阿含經》卷8（212經）(大正2，53c7～29)；《相應部》（35）「六處相應」（134經）。


� 全＝令【知】(大正30，810d，n.1)。


� 二＝三【宋】【元】【明】【宮】(大正30，810d，n.2)。


� 根＝相【宋】【元】【明】【宮】【知】(大正30，810d，n.3)


� 〔1〕印順導師編《雜阿含經論會編（上）》p.261～262。


〔2〕《雜阿含經》卷8（213經）(大正2，54a1～21)；《相應部》（35）「六處相應」（92經）。


� 〔1〕印順導師編《雜阿含經論會編（上）》p.263。


〔2〕《雜阿含經》卷8（214經）(大正2，54a22～b1)；《相應部》（35）「六處相應」（93經）。


� 〔1〕印順導師編《雜阿含經論會編（上）》p.263～264。


〔2〕《雜阿含經》卷8（215經）(大正2，54b2～21)；《相應部》（35）「六處相應」（70經）。


� 導＝道【宋】【元】【明】【宮】(大正30，811d，n.1)。


� 《披尋記》(四) p.2676：「此道果法，亦有五相者：此中五相，謂即前說遠離信他，欣樂行相，是為初相。遠離周遍尋思，是第二相。遠離隨聞所起見、審察、忍，是後三相。」；


《瑜伽師地論》卷92(大正30，825c4～7)：「復次由五種相，當知涅槃是內證法，謂離信故，乃至離見審察忍故，如前應知，謂現法中於內各別，內外增上所生雜染，如實了知有及非有。」


� 〔1〕印順導師編《雜阿含經論會編（上）》p.265～266。


〔2〕《雜阿含經》卷8（216經）(大正2，54b23～c1)：「爾時、世尊告諸比丘言：『大海者，愚夫所說，非聖所說；此大小水耳。云何聖所說海？謂眼識色已，愛念、染著、貪樂，身、口、意業，是名為海。一切世間阿修羅眾，乃至天、人，悉於其中貪樂沉沒，如狗肚藏，如亂草蘊，此世、他世絞結纏鎖，亦復如是。耳識聲，鼻識香，舌識昧，身識觸，此世、他世，絞結纏鎖，亦復如是』。」；《相應部》（35）「六處相應」（188經）；


《雜阿含經》卷8（217經）(大正2，54c6～17)：「爾時、世尊告諸比丘：『所謂海者，世間愚夫所說，非聖所說海，大小水耳。眼是人大海，彼色為濤波，若能堪忍色濤波者，得度眼大海，竟於濤波、洄澓諸水惡蟲，羅剎、女鬼。耳、鼻、舌、身、意，是人大海，聲、香、味、觸、法為濤波，若堪忍彼（聲、香，味、觸）、法濤波，得度於（耳、鼻、舌、身、）意海，竟於濤波、洄澓，惡蟲，羅剎、女鬼』。爾時、世尊以偈頌曰：『大海巨濤波，惡蟲、羅剎怖，難度而能度，集離永無餘。能斷一切苦，不復受餘有，永之般涅槃，不復還放逸』。」；《相應部》（35）「六處相應」（187經）。


� 《披尋記》(四) p.2676：「如其次第，應知彼相者：身、語、意相，謂業所攝。貪、瞋諸相，煩惱所攝。生等眾苦，彼果所攝。如是次第應知。」


� 唯＝雖【宋】【元】【明】【宮】(大正30，811d，n.2) 


� 尚＝不【宮】【明】(大正30，811d，n.3)


� 《披尋記》(四) p.2677：「於內各別六處大海未能超渡者：〈思所成地〉說：暴流有六，『謂眼暴流能見諸色，乃至意暴流能了諸法。佛聖弟子，若已永斷五下分結，名已越度前五暴流。若復永斷一切上分諸結，名已越度第六暴流。如彼釋相應知，今說於內各別六處大海，當知即六暴流。由是諸異生類，故旣未能超渡』。」；《瑜伽師地論》卷17(大正30，373a6～b7)。


� 《披尋記》(四) p.2678：「於前二種境界大海者：前說五可愛境，及意所識可愛諸法，是名二種境界大海。」


� 《披尋記》(四) p.2678：「及能超渡、能發棄捨所學煩惱等者：諸阿羅漢永斷五支，於五處所不能彼犯。」；《瑜伽師地論》卷19(大正30，386a10～19)：「云何復名永斷五支？謂阿羅漢苾芻於五處所不復能犯，1）所謂不能捨所學處而復退還。2）又復不能有所貯積執為己有而受用之，亦不受用諸欲境界。3）又復不能為財、為命知而妄語。4）又復不能棄捨諸欲行不與取。5）亦不復能永離貪欲獨住、獨行，而更習近非梵行法兩兩交會，或計自作、而招苦樂，或計他作、或自他作，或非自作、亦非他作，不由因生而招苦樂，如是名為五支永斷。」


� 〔1〕印順導師編《雜阿含經論會編（上）》p.267～268。《披尋記》(四) p.2676


〔2〕《雜阿含經》卷8（218經）(大正2，54c19～55a2)；《相應部》（35）「六處相應」（106經）；


《雜阿含經》卷8（219經）(大正2，55a4～8)：「爾時、世尊告諸比丘：『我今當說涅槃道跡，云何為涅槃道跡？謂觀察眼無常，若色、眼識，眼觸因緣生受──內覺若苦、若樂、不苦不樂，彼亦無常。耳、鼻、舌、身、意，亦復如是，是名涅樂道跡』。」；《相應部》（35）「六處相應」（146經）；《雜阿含經》卷8（220經）(大正2，55a10～16)；《相應部》（35）「六處相應」（148經）。


� 《披尋記》(四) p.2678：「或有有為共相行轉等者：謂行無常，是名有為共相；諸法無我，是名有為無為共相。」


� 〔1〕印順導師編《雜阿含經論會編（上）》p.269～273。


〔2〕《雜阿含經》卷8（221、222經）(大正2，55a17～55b5)；


《雜阿含經》卷8（223經）(大正2，55b6～14)；《相應部》（35）「六處相應」（26、27經）；


《雜阿含經》卷8（224經）(大正2，55b16～20)：「爾時、世尊告諸比丘：『一切欲法應當斷。云何一切欲法應當斷？謂眼是一切欲法應當斷，若色，眼識，眼觸，眼觸因緣生受──內覺若苦、若樂、不苦不樂，彼一切欲法應當斷。耳、鼻、舌、身、意，亦復如是』。」；《相應部》（35）「六處相應」（24經）；


《雜阿含經》卷8（225經）(大正2，55b22～29)；《相應部》（35）「六處相應」（25經）；


《雜阿含經》卷8（226、227經）(大正2，55c1～25)；《相應部》（35）「六處相應」（90、91經）；《雜阿含經》卷8（228經）(大正2，55c26～56a7)。


� 《瑜伽論記》卷23(大正42，839c7～10)：「略有五種師假立句：一、趣諸取行者，流轉行也。二、趣諸取盡行者，還滅行也。三、若一切法遍知。四、永斷。五、作苦邊際。」


� 《披尋記》(四) p.2679：「不依四相薩迦耶見等者：前說四種我見為所依止能生我慢：一、有分別我見，二、俱生我見，三、緣自依止我見，四、緣他依止我見，是名四相。薩迦耶見以此為依，能生四種行相憍慢，亦如彼釋應知。」；《瑜伽師地論》卷86(大正30，779c10～14)：「復次，有四種我見為所依止能生我慢：一、有分別我見，謂諸外道所起。二、俱生我見，謂下至禽獸等亦能生起。三、緣自依止我見，謂於各別內身所起。四、緣他依止我見，謂於他身所起。」


� 〔1〕印順導師編《雜阿含經論會編（上）》p.274～275。《披尋記》(四) p.2676


〔2〕《雜阿含經》卷8（229經）(大正2，56a8～17)；


《雜阿含經》卷9（230經）(大正2，56a24～b10)；《相應部》（35）「六處相應」（68經）；


《雜阿含經》卷9（230經）(大正2，56b10)：「如世間，如是眾生，如是魔，亦如是說。」；《相應部》（35）「六處相應」（65、66經）。


� 〔1〕印順導師編《雜阿含經論會編（上）》p.276。


〔2〕《雜阿含經》卷9（231經）(大正2，56b13～19)：「白佛言：『世尊！所謂世間者，云何名世間」？佛告三彌離提：「危脆敗壞，是名世間。云何危脆敗壞？三彌離提！眼是危脆敗壞法，若色，眼識，眼觸，眼觸因緣生受──內覺若苦、若樂、不苦不樂，彼一切亦是危脆敗壞。耳、鼻、舌、身、意，亦復如是。是說危脆敗壞法，名為世間』。」；《相應部》（35）「六處相應」（82、84經）。


� 〔1〕印順導師編《雜阿含經論會編（上）》p.276～277。


〔2〕《雜阿含經》卷9（232經）(大正2，56b23～29)：「白佛言：『世尊！所謂世間空，云何名為世間


空」？佛告三彌離提：「眼空，常、恆、不變易法空，我所空。所以者何？此性自爾。若色，眼識，


眼觸，眼觸因緣生受──若苦、若樂、不苦不樂，彼亦空，常、恆、不變易法空，我所空。所以者何？此性自爾。耳、鼻、舌、身、意，亦復如是，是名空世間』。」《相應部》（35）「六處相應」（85經）。


� 《披尋記》(四) p.2680：「空無常、恒、久久安住，不變易法等者：謂有為法，無常無恒，無久久安住，無不變易法，亦無我及我所。即由此義，說彼為空。」；《瑜伽師地論》卷86(大正30，778b23～29)：「於諸行中修無常想行有五種：謂由無常性、無恒性、非久住性、不可保性、變壞法性故。此中剎那剎那壞故，無常自體繫屬有限住壽故，無恒外事劫後決定無住故，非久住壽量未滿容被緣壞非時而死故，不可保乃至爾所時住，於其中間不定安樂故變壞法。」


� 《瑜伽師地論》卷25(大正30，419c5～9)：「由彼諸法，本性應爾，自性應爾，法性應爾。即此法爾說名道理瑜伽方便。或即如是、或異如是、或非如是，一切皆以法爾為依，一切皆歸法爾道理，令心安住、令心曉了，如是名為法爾道理。」


� 〔1〕印順導師編《雜阿含經論會編（上）》p.277～279。


〔2〕《雜阿含經》卷9（233經）(大正2，56c2～11)；


《雜阿含經》卷9（234經）(大正2，56c12～57a16)；《相應部》（35）「六處相應」（116經）。


� 方＝六【宋】【元】【明】【宮】(大正30，812d，n.1)。 


� 《披尋記》(四) p.2681：「具恒住故者：謂阿羅漢具足成就六恆住法，應知。」；《瑜伽師地論》卷34(大正30，477a29～b4)：「具足成就六恒住法，謂眼見色已無喜、無憂、安住、上捨、正念、正知，如是耳聞聲已、鼻嗅香已、舌甞味已、身覺觸已、意了法已，無喜、無憂、安住、上捨 正念、正知。」


� 〔1〕印順導師編《雜阿含經論會編（上）》p.279～280。


〔2〕《雜阿含經》卷9（235經）(大正2，57a16～b2)；《相應部》（35）「六處相應」（150經）。


� 〔1〕印順導師編《雜阿含經論會編（上）》p.280～281。


〔2〕《雜阿含經》卷9（236經）(大正2，57b3～28)；《中部》（151）《乞食清淨經》參閱《增壹阿含經》（45）「馬王經」（6經）。


� 〔1〕印順導師編《雜阿含經論會編（上）》p.282～283。


〔2〕論義，依《中阿含經》（190）《小空經》；《中部》（121）《小空經》。


� 【苫ㄕㄢ】：1.用茅草編製的覆蓋物。2. 覆蓋，遮蔽。宋－梅堯臣 《和孫端叟寺丞農具》之一『但能風雨蔽，何惜茅蓬苫。』（《漢語大辭典》卷9，p.335）。


� 《披尋記》(四) p.2682：「此有、非有畢竟遠離者：謂由觀增上力，觀彼諸法或有非，而彼諸法實無有非有性，是名畢竟遠。」


� 【邑】：1.京城，國都。2.人民聚居之處。（《漢語大辭典》卷10，p.576）。


� 【熾ㄔˋ然】：1.猛烈地燃燒。2.用以喻氣焰很盛。3.明亮貌。（《漢語大辭典》卷7，p.262）。


� 刺＝荊【宋】【元】【明】【宮】(大正30，811d，n.3)。


� 《披尋記》(四) p.2683：「除色想等者：此中等言、等取有對想及別異想。取青等相，名為色想。能取行礙，名有對想。能取男女舍田等假，名別異想。如五識身相應地〈意地〉決擇中說。」；


《瑜伽師地論》卷53(大正30，594a4～10)：「想所行者，謂緣色想略有三種：一者、色想，二、有對想，三、別異想。色[1]想亦三：一、有光影相，二 據方處相，三 積集住相，如是三相隨其次第。三想所行取青等相名為色想，能取行礙名有對想，能取男女舍田等假名別異相，是名想所行差別。」


[1]想＝相【宋】【元】【明】【宮】。


� 〔1〕印順導師編《雜阿含經論會編（上）》p.283～286。


〔2〕論義，依《中阿含經》（191）《大空經》；《中部》（122）《大空經》。


� 《瑜伽師地論》卷35(大正30，483c10～17)：「無惱害樂，應知略說復有四種：一、出離樂。二、遠離樂。三、寂靜樂。四、三菩提樂。正信捨家，趣於非家，解脫煩籠居家迫迮種種大苦，名出離樂。斷除諸欲惡不善法，證初靜慮離生喜樂，名遠離樂。第二靜慮已上諸定尋、伺止息，名寂靜樂。一切煩惱畢竟離繫，於所知事如實等覺，此樂名為三菩提樂。」；《瑜伽論記》卷23(大正42，840b13～17)：「辨故退四妙樂者，謂一、於一切攝受惡事等妙出離樂，二、解脫貪等得初禪中妙遠離樂，三、尋伺止息妙寂靜樂即二禪已上，四、二解脫攝無所造作無恐怖攝妙等覺樂。」


�《瑜伽論記》卷23(大正42，840b22～24)：「內空者，謂於內諸行者五根也，以向前辨外空中唯云五色，今解內空亦唯云五根。」


� 《披尋記》(四) p.2685：「由我慢門者：我慢遍知，名我慢門。由此為門，永斷我慢故。」


�〔不〕－【宋】【元】【明】(大正30，813d，n.1)。


� 則＝別【明】(大正30，813d，n.2)。


� 後＝彼【知】(大正30，813d，n.3)。


� 各＝名【元】(大正30，813d，n.4)。


� 《披尋記》(四) p.2686：「於正法中，二俱可得者：謂一切種所修梵行，及修梵行者，於正法中俱可得故。」

